
Poslanik nek' živi u ahlaku 

 

Ne laži za šaku para, 

ne krij mahanu pod sjajem dućana. 

Halal je preči od ćupa i zlata, 

nek' je malo, al' nek' je čisto. 

 

Ne žuri da uhvatiš dunjaluk, 

Dok pored tebe prolazi starost. 

Nečiji babo, nečija majka, 

koji više ne mogu da trče. 

Uspori korak. 

 

Ne gazi mrava zbog srdžbe, 

dok oštriš jezik zubima. 

Progutaj riječ. Prećuti. Halali. 

Nek' ti sabur bude jači od nefsa, 

a oprost veći od ponosa. 

 

Ne dokazuj ko si, 

jer veliki ne moraju dokazivati koliki su. 

Sačuvaj nečiji obraz, 

neka ti srce ne bude tijesno za insana. 

 

Ako ti treba pomoć, pomozi. 

Ako imaš viška, podijeli. 

Ako nemaš, pruži ruku. 

Ne budi teret, budi rahmet. 

 



Kad vidiš jetima, ne okreni glavu. 

Ne daj da mu srce 

upozna još jednu bol. 

 

Kad vidiš bolesnog, obiđi ga. 

Kad vidiš krhko srce, budi blag. 

Nekad je lijepa riječ 

veća sadaka od pune ruke. 

 

Ne uzimaj tuđe zbog svoje nafake. 

Ne prodaj obraz za koji dinar. 

Nek' ti u malo bude bereket, 

a u srcu sabur. 

 

Kad ti Allah da, ne uzvisi se. 

Kad ti uzme, ne proklinji sudbinu. 

Reci: Elhamdulillah. 

I kad zaboli, imaj sabura. 

 

Ne zaboravi komšiju. 

Ne zatvaraj vrata pred gladnim. 

Ne okreći lice od siromaha. 

možda je baš njegova dova 

tvoja nafaka. 

 

Ne diži glas nad slabijim, 

ne ponižavaj onog ko nema. 

Ne znaš ko je pred Allahom 

veći od tebe. 



 

I sjeti se Poslanika. 

 

Jer ljubav prema Muhammedu, 

Sallallahu alejhi ve sellem, 

Nije ono što kažeš kad ga spomenu. 

Nego ono što postaneš kad ga se sjetiš. 

 

Da mu ahlak bude u tvom ahlaku, 

da mu milost bude u tvom srcu. 

 

Ne samo na jeziku, 

već u djelu i duši. 

 


